
1. KIROL-JARDUERA 12 ETA 18 URTE BITARTEKO GAZTEEN ARTEAN 

Oro har, 12 eta 18 urte bitarteko gazteen kirol-jarduera aztertzen duen edozein erakundek aditzera eman ohi duen mezua hau da: gazteagoak direnekin alderatuta, jardueraren bolumena murriztu egiten da pixkanaka adinean aurrera joan ahala.

Gure lurraldean ere badago joera hori. Izan ere, Gipuzkoako kirol-sistemak ahalbidetzen du, bereziki ikastetxeen bitartez, haurrek kirol-modalitateren bat ezagutzea, eta haurrek 12 urte bete baino lehen parte-hartze handia izatea. Hala ere, 12 urtetik 18 urtera arte kirola egitea garrantzitsua izan arren, kirol-sistema gipuzkoarra ez dago joera orokorretik baztertuta, eta parte-hartzean jaitsiera nabarmena sortzen da 12 urtetik gorako gazteen artean,. 

Hainbat azterlanek (Gipuzkoako herritarren kirol-ohiturei buruzko azterlana; Hamabi eta hemezortzi urte bitarteko neska gazteak kirol praktika uztera eramaten dituzten zergatiak eta arazo horretan esku hartzeko proposamenak; Itxaso Proiektua) gure lurraldean gertatzen den fenomeno hori aztertu dute, eta egiaztatu dute nerabeen artean kirol-jardueretan parte hartzea murriztu dela, eta murriztearen hainbat kausa azaldu dituzte. Jarraian, ilustrazio gisa, grafiko batzuk eskaini nahi ditugu, joera hori baieztatzen dutenak. Grafiko horiek aztertuta, 2003. urtean adierazgarrienak izan daitezkeen kirol-jarduerak egiteko lizentzia federatuen kopurua haur, kadete eta gazte kategorietan jaitsi dela egiazta daiteke. 

Hautatutako kirol-jarduerak kadete kategorian betidanik zabalduen egon diren kirolak dira. Gizonezkoen kasuan, grafikoak egiteko futbol, saskibaloi, eskubaloi eta errugbi jarduerei buruzko datuak erabili dira (hots, taldeko jarduerak), eta bestalde arraunketa, pilota, txirrindularitza, igeriketa, atletismo eta judo jarduerei buruzkoak (banakakoak). Emakumezkoen kasuan, grafikoak egin dira futbol, saskibaloi, eskubaloi, sofbol eta boleibol jarduerei buruzko datuak erabilita (taldekakoak), eta atletismo, igeriketa, gimnastika, piraguismo, tenis eta judo jarduerei buruzkoak (banakakoak).

1. eta 2. grafikoak: gizonezko eta emakumezko kirolarien kopurua murriztu dela adierazten digute termino absolutuetan (lizentzien kopurua), parte hartzeko adinean (kategoria) aurrera joan ahala. 

1. Grafikoa

2. Grafikoa

3. eta 4. grafikoak: kirol-modalitateek izan duten barneratze-maila murriztu dela adierazten digute, bai gizonezkoen bai emakumezkoen kasuan, parte hartzeko adinean (kategoria) aurrera joan ahala.



4. Grafikoa

* Barneratzearen portzentajea ateratzeko zatiketa bat egin behar da, alegia: modalitate jakin batean (edo, kasu honetan bezala, modalitate batzuetan) eta kategorian dauden lizentzia guztiak kategoria horri dagokion adin taldean dauden sexu bereko biztanleen kopuruarekin zatitu behar da.  

Usadiozkoak ez diren bestelako jarduerei dagokienez –hau da, jarduera egituratu ez-federatua eta jarduera librea–, adierazi behar dugu gaur egun datu gutxi ditugula jarduera horiek gure lurraldean izan duten bilakaerari buruz. Dagoen azterlan bakarrean (La práctica de la actividad física y el deporte (PAFYD) en escolares de 15 a 18 años de Gipuzkoa: creencias sobre su utilidad y relación con la orientación motivacional, diversión y satisfacción) aditzera ematen da jarduera horiek modu iraunkorrean egiten direla 15 eta 18 urte bitartekoen artean.

Gaur egun ez dago daturik jarduera mota horrek 15 urtetik beherakoen artean duen zabalkuntzari buruz eta, beraz, ez dakigu jarduera horiek zer portzentajetan arintzen duten –arintzen badute– 12 urte ingurukoen artean usadiozko kirol-jardueretan parte-hartzean hauteman den beherakada. Nolanahi ere, ezohizko kirol-jarduerak maiztasunez egiten dituztenen kopurua ikusita, ondoriozta daiteke usadiozko kirol-jarduera uzten dutenen kopuru txiki bat baizik ez dela ezohizko kirol-jardueretara jotzen duena.

Ildo horretan, eta dokumentu honetako hainbat ataletan azpimarratzen den bezala, beharrezkoa da protokolo eraginkorrak zehaztea, gure lurraldean egiten den kirol-jarduerari buruz datu egiaztatuak lortzeko.

2. KIROLA 12 ETA 18 URTE BITARTEKOEN ARTEAN SUSTATZEKO PLAN BATEN BEHARRA 

12 eta 18 urte bitarteko gazteen artean kirol-jardueran beherakada egotea gorago aipatutako azterlanek baieztatzen duten eta aurreko ataleko grafikoetan islatuta dagoen errealitatea da, eta arrazoi nahikoa da kirol-esparruko eragileei ohartarazteko eta berariazko ekintzak abian jartzeko, joera horri aurre egin diezaiogun.

Beraz, ondoriozta daiteke oso interesgarria dela, Gipuzkoako kirol-sistema osorako, gogoeta sakona egitea 12 eta 18 urte bitartekoen artean kirolak duen egoerari buruz, eta adin-tarte horretan jardun-estrategia espezifikoak zehaztea; horrez gain, egiten den kirol-jarduerari buruzko datu egiaztatuak lortu eta eguneratu behar dira. 

Hausnarketa eta estrategia multzo hori KIROLA 12 eta 18 URTE BITARTEKO GAZTEEN ARTEAN SUSTATZEKO PLANA edo, era laburragoan, Gazte Kirolaren Plana (GKP) izendatuko dugu.

3. GAZTE KIROLAREN PLANA: HELBURUAK ETA ADIERAZLEAK

Gazte Kirolaren Planak, funtsean, 12 eta 18 urte bitarteko gazteen artean gero eta kirol gutxiago egiteari aurre egin nahi dio eta, beraz, Planaren helburu nagusia izango da jarduera fisikoa eta kirola SUSTATZEA, 12 eta 18 urte bitarteko gazte gipuzkoarren artean. 

Nolanahi ere, Gazte Kirolaren Plana benetako bultzagarria izatea nahi baldin badugu, kirola egitea sustatze hori ezin da orokorra izan eta, aitzitik, bi funtsezko alderdi izan behar ditu: 

· 12 eta 18 urte bitarteko haur eta gazteek (aurrerantzean, GKS, hau da, Gazte Kirolaren Planak barne hartzen dituen subjektuak) kirola maiztasunez egitea lortu behar du, ez noizean behin soilik, eta 12tik 18 urte bitartera doan adin-tarte osoan. Horrekin erdietsi nahi duguna da haur eta gazte horiek kirola maiztasunez eta era jarraituan egiteko ohitura hartzea. 

· Jarraitutasunez eta maiztasunez kirola egiteko, kalitatezko irizpideak ezarri behar dira, homologagarriak direnak gurearen antzeko garapen sozioekonomikoa duten beste gizarte batzuetako irizpideekin, eta gizartearen beste esparru batzuetan pixkanaka ezartzen hasi direnen antzekoak. 

Beraz, Gazte Kirolaren Planak duen helburu nagusia lortzeko, alegia GKSek jarduera fisikoa eta kirola egitea sustatzea lortzeko, honako HELBURU ESPEZIFIKO hauek erdietsi beharko dira: 

· Kirola maiztasunez eta era iraunkorrean egiten dutenen kopurua handitzea, 12 eta 18 urte bitartekoen artean.

· Kirola maiztasunez egiten dutenen kirol-jardueraren kalitatea hobetzea. 

3.1. Jarduera fisikoa eta kirola maiztasunez eta era iraunkorrean egiten dutenen kopurua handitzea 12 eta 18 urte bitartekoen artean. 

Gazte Kirolaren Planaren eraginetarako, ulertuko da GKS batek maiztasunez eta era jarraituan kirola edo jarduera fisikoa egiten duela, baldin eta astean hiru aldiz egiten badu (lehiaketa-jarduerak barne) jarraitutasunez; edo bestela, horren baliokidetzat hartzen dena, alegia, urteko 120 saio gutxienez, eta hori era jarraituan egiten badu 12tik 18 urte arteko aldian.

Kirola egitea ohizkotzat hartu ahal izateko, egiten den jardueraren maiztasuna –120 saio gutxienez– bat dator CONIk (Italiako Batzorde Olinpiko Nazionala) eta Sport Englandek (Englisch Sports Councile) sortu duten eta EBko hamar herrialdetan (haien artean Espainia) eta kirolaren soziologian adituek onartua den COMPASS estandar europarraren ereduarekin.

Ohizko jarduera hori kirol-modalitate edo jarduera fisiko bakar batean aritzea izan daiteke, edota batean baino gehiagotan, bai asteroko jarduerari dagokionez, baita urte osokoari edo 12tik 18 urte arteko aldiari dagokienez ere.  

Gipuzkoako gazteen artean jarduera fisikoa eta kirola sustatzea lortzeko lehenengo helburu horretan, kontuan hartuko dugu kopurua. Hau da, erdietsi nahi dugu gazteek kirol-jarduera egiten duten aldia eta jarduera horretan mantentzen diren denbora handitzea, GKSak “ohizko kirolaritzat” hartzeko moduan egon arte (uste dugunez, jarduera fisikoa eta kirola noizean behin egitea nahikoa zabalduta dago GKSen artean eta, hortaz, ezin da baloratu berariazko lorpen gisa). 

Adierazitakoari jarraiki, Gazte Kirolaren Planaren emaitzak neurtzeko erabiliko dugun lehenengo adierazlea edozein kirol-modalitatetan edo kirol-jardueratan dauden OHIZKO KIROLARIEN KOPURUA eta adin edo kategoria bakoitzeko GKS guztiekin alderatuta dagoen portzentajea izango da. 

Bigarren adierazlea izango da kirolariek 12tik 18 urte arteko adin-tartean ohizko kirol-jarduera horretan ZENBAT URTE IRAUTEN DUTEN. Eta hirugarren adierazlea izango da 12tik 18 urte arteko ALDI OSOAN OHIZKO KIROLARIAK izan diren 18 urteko gazteen kopurua, eta aldi berean islatuko du GKSek kirola egiteari erakutsitako atxikimendua. 

Beraz, Gazte Kirolaren Planaren eraginkortasuna neurtu ahal izateko, eta batez ere GKSek zein mailataraino egin duten kirola xehetasunez jakin ahal izateko, ezinbestekoa izango da ohizko kirolarien kopurua (eta ezohizkoen mailak) zenbatzeko eta denboran izan duten bilakaera neurtzeko prozedura egokiak finkatzea.

3.2. GKSen kirol-jarduera hobetzea 

Kirol-jardueraren kalitatea lotuta dago alderdi askorekin. Honako hauekin, besteak beste: 

· Kirola egiten den klubaren edo erakundearen egitura eta antolamenduarekin.

· GKSek egiten duten kirola eskaintzen duen klubaren edo erakundearen helburuak bat etortzearekin, eta kirolariaren beraren helburu eta itxaropenekin. 

· Kirola egitean, era kontzientean edo ez-kontzientean sustatzen diren heziketa-balioekin.

· Instalazioak eta bestelako baliabide materialekin. 

· Parte hartzen duten irakasle eta teknikarien jarrera eta gaitasunarekin. 

· Lehiaketako jardueren kalitate eta erakargarritasunarekin (arbitrajeak, lehiaketa-sistemak, eta abar). 

· Jardueretan, osasunari eta heziketa fisikoari begira ematen den ikuspegiaren egokitasunarekin (segimendu medikoa, prebentziozko praktikak, eta abar).

Kirola egitean, alderdi horien eta beste batzuen bikaintasun-mailak (edo hutsuneek) eragina dute kirolaren edo jarduera fisikoaren kalitatean eta, ondorioz, alderdi guztiak zaindu eta hobetu daitezke, eta beharrezkoa da horiek zaintzea eta hobetzea.

Nolanahi ere, alderdi horien guztien artean, uste dugu irakaslearen edo entrenatzailearen figura bereziki garrantzitsua dela, eta eragin benetan handia duela GKSa ohizko kirolari bihurtzeko orduan eta, beraz, kirola eta jarduera fisikoak iraunkortasunez egiteko orduan. Bestalde, zalantzarik ez dago, aipatutako irakaslearen edo entrenatzailearen ezagupenek, esaterako, edo bere jardun-denborak edo prestasunak eta kirolaren irakaskuntzan aritzeko dituen arrazoiek eragin zuzena dutela, eta eragin handia gainera, kirol-jardueraren kalitate-mailan.

Beraz, eta kirola egiteko orduan kalitate-mailan eragina duten beste alderdi batzuk alde batera utzi gabe, Gazte Kirolaren Planak bereziki sustatuko du teknikarien kalitate-maila hobetzea. Hau da, GKSek kirolean jarduteko orduan hobekuntza lortzea izango da helburua, eta prozedurak finkatuko dira kirol-teknikarien prestakuntza hobea eta prestasun eta motibazio handiagoa lortu ahal izateko.

Kirolaren esparruan, irakaskuntzako beste edozein jardueran bezala, kirol-teknikarien kalitatea hasiera batean bermatzeko modu bat kirol-tituluak edukitzea da edo, bere kasuan, irakaskuntzako tituluak. Beraz, irakaskuntzaren kalitatearen lehenengo adierazlea TITULUDUNEN KOPURUA da, eta horien portzentajea kirol-teknikari guztiekin alderatuta.  

Kirol-teknikarien kalitatearen indize gisa kontuan hartu behar den beste elementu bat, eta oro har teknikariek beren egitekoa behar bezala betetzen dutela berma lezakeena, irakasle- edo entrenatzaile-lanen truke behar bezalako ordaina jasotzea da.   

Oro har, baiezta dezakegu gure gizartean kirol-teknikariek egiten dituzten eginkizunak edo antzekoak beste esparru batzuetan profesionalizatzeko joera dagoela. Kirolaren munduan ere gero eta nabarmenagoa da joera hori, eta oso zabalduta dago kirol-jarduera batzuetan; horren interpretazio bat izan daiteke gizarteak gero eta errazago onartzen duela (edo baita exijitu ere) kirol-teknikariek egiten duten lana profesionalizatzeko beharra dagoela, nahiz eta horrek berekin eduki kostuak handitzea eta, ondorioz, kirolariei eman beharreko ekarpenak ere bai.

Eginkizun teknikoak profesionalizatzea sustatzeak ez du esan nahi orain arte egiteko horiek bete dituzten eta hain prestakuntza, prestasun eta jarrera onak dituzten boluntarioak ahaztu behar direnik. Hala ere, eta boluntarioek lan teknikoetan egiten duten lana garrantzitsua izan arren, uste dugu kirolak etorkizuna izango badu, kirol-teknikariek pixkanaka profesionalizatu behar dutela. Beraz, kirol-teknikarien kalitate-maila neurtzeko bigarren adierazlea KIROL-TEKNIKARI PROFESIONALEN KOPURUA izango da, eta horrekin batera beren portzentajea kopuru osoarekin alderatuta.

Bi adierazle horiek ezartzeak esan nahi du modalitate eta kategoria bakoitzeko egokiak diren titulazioak definitu behar direla, eta baita kirol-teknikari bat profesionaltzat hartzeko zer baldintza bete behar diren zehaztu ere.

4. KIROLA EGITEAK ETA KALITATEAK ZER-NOLAKO MAILA DUTEN NEURTZEA 

2. atalean, Gazte Kirolaren Planaren beharra argudiatzeko orduan, aipatu dugu datu egiaztatuak lortzeko beharra dagoela, bai GKSek egiten duten kirolari buruz, bai kirol-teknikarien prestakuntzari buruz. Behar horren indargarri dira jadanik aipatu ditugun adierazleak, alegia:

· Ohizko kirolariak diren GKSen kopurua eta portzentajea.

· Zenbat urte irauten duten kirola egiten.

· 12-18 urte bitarteko aldi osoan ohizko kirolariak izan diren 18 urteko gazteen kopurua eta portzentajea.

· Kirol-teknikarien kopurua eta portzentajea. 

· Kirol-teknikari profesionalen kopurua eta portzentajea. 
Ondorioz, Gazte Kirolaren Plana abian jartzeak eskatzen digu aipatu ditugun adierazleak behinik behin neurtzeko prozedura fidagarriak eta eraginkorrak finkatzea. Nolanahi ere, badirudi gomendagarria dela prozedura horiek diseinatzeko eta ezartzeko orduan ikuspegi zabalagoa izatea, Gazte Kirolaren Planean aipatzen diren adierazleak ez dituzten talde eta datuak kontuan izanda.

Hortaz, uste dugu Gazte Kirolaren Planak ez duela berariaz kirol-praktikari buruzko datu egiaztaturik lortu behar eta, beraz, dokumentu honetan ez dugula Planari buruz zabalago hitz egin behar.

5. SUSTATU BEHARREKO JARDUERAK. USADIOZKO KIROL-MODALITATEAK 

Gazte Kirolaren Planaren helburuak erdietsi nahi baldin baditugu, ez dugu inolako kirol-jarduerarik baztertu behar. Izan ere, helburua baldin bada GKSek maiztasunez kirola egitea, orduan kontuan hartu beharko dira bai klasikoak edo usadiozkoak diren kirolak, baita beste edozein kirol-jarduera edo jarduera fisiko ere. 

Gauza bera gertatzen da jarduera eskaintzen duten esparruekin, GKSek kirola egiteko jardueren eskaintza ikastetxeetatik, klubetatik, udaletako kirol-zerbitzuetatik, edo kirol-zerbitzuetako enpresetatik sor daitekeelako, edo nork bere kaxa egiten duen kirol-jarduera ere izan daitekeelako. 

Hala ere, GKSen adinak ikusita (12 – 18 urte), gomendagarria da bereziki jarduera egituratuak aukeratzea sustatu nahi diren kirolen artean (batez ere adin-tartearen lehenengo urteetan). Helburua da GKSei kirol-jarduerari buruzko osoko eskaintza egitea (jarduera bat, bi edo gehiago izan daitezke), kirol-teknikari trebatuek gidatzen duten kirol-egitura egonkor eta antolatu baten barruan. 

Era berean, kontuan hartu behar dugu GKS gehienek, 12 urtetik behera nahiz 12 – 18 urte bitartean, egiten dituzten kirol-jarduera moten artean bereziki garrantzitsuak direla, zalantzarik gabe, usadiozko kirol-modalitateak.

Gazte Kirolaren Plana garatzearren, aipatutako usadiozko modalitateak elkartuko ditugu jarraian adieraziko dugun moduan. Argitu behar dugu modalitateak proposatzen dugun eran elkartzeak ez dakarrela berekin inongo lehentasunik, aitzitik, horren oinarria baita antzeko mailako errealitateak edo arazoak dituzten modalitateek estrategia paraleloak izan beharko dituztela edo/eta antzeko moduan tratatu beharko direla uste izatea.

5.1. Oso zabalduta dauden taldeko kirol-modalitateak 

Azkeneko hamarkadetan, Gipuzkoan, kopuruaren ikuspegitik eta lurraldearen eremuan zabalkuntza handia lortu duten kirol-modalitateak dira eta, beraz, erreferentziazkoak 8 urtetik  12 urtera arteko adin-tartean (Gazte Kirolaren Planaren eraginetarako, kirol horiek egiten dutenen kopurua kimu kategoriako biztanleen % 10etik gora dago). Hauek dira aipatutako kirolak: 

· Saskibaloia 

· Eskubaloia 

· Futbola (futbol 11, futbol 8 eta futbol 5 edo areto-futbola). 

Aipatutako kirolak 12 urtetik beherakoen artean hain zabalduta egote horrek pentsarazten digu kirol-modalitate horiek GKSen artean sustatzeko oinarriak izan behar duela, funtsean, jarraitutasun-estrategia bat; hau da, lortu behar da 12 urte izan baino lehen kirol horiek egiten zituztenek geroago ere egiten jarraitzea. 

Hiru modalitate horiek, eta baita modalitate beraren barruan gizonezkoen eta emakumezkoen jarduerek ere, dituzten errealitateak eta erronkak ez dira berdinak, eta jarraitu ahal izateko egitasmo bereiztuak behar dituzte edo, batzuetan, jardueraren ezarpena hobetzea GKSen artean. Nolanahi ere, Gazte Kirolaren Planaren eraginetarako, hiru modalitate horiek multzo berean sartu dira, uste dugulako gehiengoen artean zabalduta egoteaz gain, aipatutako hiru modalitateen artean adostasunak ere sustatu behar direla, era horretan, 12 eta 18 urte bitarteko gazteentzat modalitateak antolatzeko arauak nolabaiteko orden eta koherentzia orokorrez finkatu ahal izango baitira. 

Era berean, modalitate horiek beren antolaketa orokorra egokitu beharko dute, modalitate batean aritzean urtean gutxienez 120 saioetara iristen ez diren GKSek kirol horiek beste kirol edo jarduera fisiko batzuekin bateratu ahal izateko.

5.2. Bestelako taldeko kirol-modalitateak 

Gipuzkoan, taldeko modalitate batzuek duten zabalkuntza % 10etik beherakoa da kimu kategorian, eta beren errealitateak eta aukerak era askotakoak dira. Modalitate horien artean, geografian zabalkuntza mugatua duten batzuk daude, hau  da, klub gutxi daude modalitate hori egiten dutenak edo klub bakarra dago; beste batzuk, aldiz, Lurraldeko hainbat zonatan egiten dira, eta kirol horretan hasteko adina, oro har, 12 urtetik gora izaten da. Gau egun, hauek dira aipatutako modalitateak:

· izotz-hockeya 

· belar-hockeya 

· patin-hockeya 

· errugbia 

· sofbola

· boleibola

· water-poloa

5.3. Banakako kirol-modalitateak 

Banakako modalitateen egungo errealitateak, eta baita modalitate horiek etorkizunean garatzeko dituzten aukerak ere, era askotakoak direnez gero, zaila da guztientzat baliozkoak diren eredu partekatuak finkatzea. Modalitate batzuk oso zabalduta daude 12 urtetik beherakoen artean, eta beste batzuk, aldiz, gutxiengoak egiten ditu, edo inork ez ditu egiten; horrez gain, zabalkuntza ez dago, ezinbestean, GKSen artean dauden kirolarien kopuruarekin korrelazioan, edo GKSek egiten duten kirol motarekin. 

Era berean, kirol-modalitate batzuetan, eta batez ere kirol hori egiten duten GKSen adina aurrera joan ahala, zaila da bereiztea zer kirol-praktika har dezakegun usadiozkotzat eta zer kirol-praktika den kirol-jarduera ulertzeko beste era bat. 

...............

Gazte Kirolaren Plana garatzeko hasierako fasean, eta 12tik 18 urtera doan adin-tarteko lehenengo urteetan batik bat, GKSen artean kirola sustatzeko orduan garrantzia eman behar zaio usadiozko kirol-modalitateak sustatzeari. Era horretan lortu nahi da modalitate horietan GKSen kopuru handiagoa aritzea eta, halaber, eskaintzen den jarduera kalitate handiagokoa eta kirolariaren beharrei eta motibazioei egokituagoa izatea.

Garapenaren hasiera batean, Gazte Kirolaren Planaren bidez saiatuko gara berariazko programak diseinatzen (aurrerantzean GKP-programak), usadiozko kirol-modalitateetan aritzea sustatzeko. Gazte Kirolaren Plana garatzeko eta zabaltzeko prozesuan, modalitateek aipatutako GKP-programak garatzeko bete beharko dituzten baldintza zehatzak finkatuko dira. Baldintza horiek barnean hartuko dituzte, besteak beste, honako alderdi hauek:

1. Modalitatean aritzen diren GKSen gutxieneko kopurua eta portzentajea; 

2. modalitatean aritzeko urtean, orokorrean, egin behar den gutxieneko saio-kopurua; 

3. modalitatea antolatzen denean kontuan hartzea horretan aritzean urtean 120 saioetara iristen ez diren GKSek modalitate horrekin batera beste kirol-jarduera edo jarduera fisiko batzuk egin ahal izatea.  

6. GAZTE KIROLAREN PLANAREN JARDUN-ILDOAK 

Gazte Kirolaren Planaren bidez, 12 eta 18 urte bitarteko gazte gipuzkoarren artean kalitatezko jarduera fisikoak eta kirola maiztasunez eta iraunkortasunez egitea sustatu nahi dugu. Helburu hori hainbat eratan lor dezakegu, gorago ere adierazi dugun bezala ez baita inongo jarduerarik, ezta esparrurik ere, baztertu behar. 

Beraz, Gazte Kirolaren Planak irekia izan behar du, Gipuzkoako gizartean, eta bereziki Gipuzkoako kirol-sisteman, Planean zehaztutako helburuekin bat datozen ekimenak sortzen baldin badira. Horrela bada, ulertu behar dugu jarraian aipatuko ditugun estrategiak hasieran identifikatu ditugunak direla, eta geroago alda edo zabal daitezkeela, eta halaxe egin beharko dela.

Jarduteko ildoak adieraztean gainjartze argia gertatu da, ildo horiek pentsatu direlako geroago sinergiaz burutu beharko diren garapen-plan zehatzak finkatzeko. 

Gauzak horrela, azpimarratu behar dugu jarduerak sustatzeko planak, hasiera batean, bateragarriak direla. Alde batetik, datuek aditzera ematen dutelako marjina handia dagoela GKSen artean (emakumezkoen kategorian, batik bat) kirol-praktika handitzeko; bestetik, ezberdinak diren jarduera batzuetan aritzea bateragarria izateaz gain, desiragarria ere badelako; eta azkenik, GKSak izango direlako zer kirol edo jarduera fisiko egin nahi dituzten erabakitzen dutenak.

6.1. Oso zabalduta dauden taldeko kirol-modalitateak sustatzea 
Futbola, saskibaloia eta eskubaloia, bai gizonezkoen kategorian, bai emakumezkoen kategorian, oinarrizko ardatzaren osagarri dira –kopuruaren ikuspegitik– kirol-jarduera garatzeko orduan, nola 8 eta 12 urte bitartekoen artean, hala 12 eta 18 urte bitartekoen artean. Beraz, badirudi interesgarria dela taldeko modalitate horiek sustatzea, Gazte Kirolaren Planaren jardun-ildoen barruan.

Modalitate horiek ezarri dira jadanik 8 eta 12 urte bitartekoen artean; hala ere, nerabezarora iristean utzi egiten diote kirol horiek egiteari. Estrategia orokor gisa, Gazte Kirolaren Planaren bidez saiatu nahi dugu 12 urtetik beherakoen artean kirol-jardueran lortu diren mailak goiko adin-tartean (12 – 18 urte) finkatzen. Beraz, ohizko modalitateetan burutzen diren jarduketen helburua izango da 12 urtetik gorakoen artean partaidetzaren indizeak gehitzea. 

6.2. Bestelako taldeko kirol-modalitateak sustatzea 

Taldean egiten diren beste kirol-modalitate batzuk daude, zabalkuntza txikiagoa dutenak baina Gipuzkoan gaur egungo kirol-munduan egin egiten direnak, eta beren inguruko estrategiak diseinatu beharko dira modalitate horien eskaintza gazte gipuzkoarrei ezagutzera emateko; era horretan, GKSen artean dauden partaidetzaren indizeak handitu edo, nolanahi ere, mantendu ahal izango dira. Gazte Kirolaren Planak eskaini beharko ditu modalitate horiek garatzeko aukerak.

6.3. Banakako kirol-modalitateak sustatzea 

Banaka egiten den kirol-modalitate bakoitzari buruzko analisi berezia eta xehatua egin behar da. Modalitate horietako bakoitzak dituen ezaugarri bereziek (batez ere, ibilbideetan hasteko adinak, errendimenduko edo lehiaketako jarduerak direnean) banaka aztertzea eskatzen dute, bai 8 eta 12 urte bitartekoen artean oso finkatuta dauden modalitateak direnean, baita gainerako modalitateak direnean ere (batzuen finkatze-prozesuak, gainera, kirolariak 12 urtetik gorakoak direnean hasten dira)..

Banakako modalitate horiek aztertzeko orduan, komenigarria da azpimarratzea kontuan hartu behar dela zer lortu nahi dugun Gazte Kirolaren Planaren bidez, alegia: kirol horretan aritzea ohizko bihurtzea, eta ez bereziki era intentsiboan aritzea, goi-errendimendura bideratuta. Horregatik, Gazte Kirolaren Planak duen helburu nagusia ez da balioak hautemateko eta prestatzeko berariazko programak zehaztea (B2 ibilbidea, Kirolaren Euskal Planaren Eskola-Kirolaren Euskal Ereduaren terminologiaren arabera), partaidetzako kiroletan (A ibilbidea) eta errendimenduaren hastapenetan (B1 ibilbidea),  edo errendimenduan, ohizko parte-hartzaileen kopurua igotzea baizik.

6.4. Beste kirol edo jarduera fisiko batzuk sustatzea 

Gazte Kirolaren Planaren helburuetan jadanik finkaturik geratu den bezala, jardun-ildotzat hartu behar dugu, era berean, a priori eta une honetan usadiozkotzat jo ezin daitezkeen beste kirol edo jarduera fisiko batzuk sustatzea. Jarduera horiek sustatzea Gazte Kirolaren Planean kontuan hartzekoa izan dadin, baldintza da jarduera horietan maiztasunez aritzea (astean hiru saio gutxienez, edo urtean 120), edo ohizko jardueraren inguruko programa identifikatu eta zehatz baten osagarriak izatea, usadiozkoak diren edo ez diren beste modalitate edo jarduera batzuekin batera.

Jarduera horietan aritzea garrantzitsua izaten da jadanik lehenengo adin-tartean ere (haur kategoria), batez ere nesken artean; eta, zalantzarik gabe, gero eta garrantzitsuagoa izan daitezke geroagoko adin-tarteetan (kadete eta, bereziki, gazte kategorietan).

Kirol eta jarduera fisiko horien ezaugarri nagusia, oro har, banakakoak izatea da (taldeka jarduten bada ere), eta besteak beste, aerobic eta antzeko jarduerak, abenturazko kirolak, eskalada, eta abar izaten dira. Multzo horren barruan sar daitezke, halaber, beren izaera aintzat hartuta usadiozko kirol-jardueratzat har daitezkeen jarduerak (bizikletaz ibiltzea, footing, pilota-jokoa…), baina nork bere kabuz eta nahi duenean egiten dituenak; horregatik, beste era batez tratatu behar dira. 

Une honetan eta orokorrean, kirol-jarduera mota hori egiteko gune nagusiak udaletako kirol-zerbitzuetan eta kirol-zerbitzuak eskaintzen dituzten enpresetan daude, edo bestela nork bere kabuz eta nahi duenean egiten ditu. Horregatik, udaletako kirol-zerbitzuen egitekoa izango da, funtsean, jarduera horiek antolatzea eta Gazte Kirolaren Planaren helburua den ohizko praktika barne hartzen duten kirol-programetan sartzea.
Gazte Kirolaren Planaren bidez, kirol-jardueran aritzen direnen maiztasuna handitzeaz gain kirol-jarduera horren kalitatea ere hobea izatea lortu nahi dugula kontuan izanda, badirudi egokia dela kirol eta jarduera fisiko horiek era egituratuan garatzea sustatzea (baita kluben barruan ere), teknikari on baten ardurapean, kalitatezko instalazioetan, eta abar. Horiek horrela, Gazte Kirolaren Planean era berezian tratatu behar dira jarduera horiek, baita jarduera horiei berariaz lehentasuna ematea edo ekonomikoki laguntzea egokitzat hartzen ez bada ere.

6.5. Kirol anitz egitea sustatzea

Ahal den neurrian, Gazte Kirolaren Planaren bidez sustatuko dugu kirol anitzetan aritzeko bateragarritasuna. Esate baterako, taldeko modalitate batean aritzen den jokalari batek (saskibaloia, adibidez) kirol-jarduera hori (astean bi entrenamendu + lehiaketa) banakako kirol batekin edo beste jarduera mota batekin (aerobic, esaterako) bateratzeko ahalmena izan beharko du (“parte hartzeko” ibilbidean, behinik behin), eta jokalari berak beste kirol bat ere egin ahal izango du (surf, adibidez) udako hilabeteetan.

Ereduak bultzatuko du eta, ahal den neurrian, bermatu ere egingo du edozein GKSk kirol-modalitate edo jarduera fisiko bat baino gehiago batera egin ahal izatea.

7. GAZTE KIROLAREN PLANA GARATZEKO KIROL-EGITURAK 

Hainbat erakunde-egiturak egiten du GKSei zuzenduta dagoen kirol-jardueraren eskaintza: ikastetxeek, klubek edo federazioek, udaletako kirol-zerbitzuek, edo kirol-zerbitzuak eskaintzen dituzten enpresek; era berean, adinean aurrera joan ahala, nork bere kabuz kirola egitea hedatu egiten da. Hala eta guztiz ere, Gazte Kirolaren Planaren bidez lortu nahi ditugun helburuak kontuan izanda, gomendagarria da hausnartzea eta, ahal den neurrian, xede dugun adin-tarte horretan egitura bakoitzak zer eginkizun izan behar duen zehaztea.

7.1. Kirol-klubak

Oinarrizko kirol-egiturak, 12 eta 18 urte bitartekoak ohizko kirol-jarduera iraunkorrean aritzeko.

Gaur egun, Gipuzkoako klub guztien antolaketak eta helburuek ez dute aukerarik ematen bertako egituretatik GKS gehienek kalitate oneko ohizko kirol-jarduerak era iraunkorrean egitea bermatu ahal izateko. Gainera, jakin badakigu kirolean jardutea gero eta zabalagoa izatean eta era askotako kirolak egitean klubek galdu dutela orain dela hamarkada batzuk kirol-alorrean ia eurek bakarrik zuten protagonismoa.

Alabaina, klubek Gipuzkoako gizartean oraindik ere duten garrantzia eta kirol-klubak sustatzeak Gipuzkoako kirol-sistema egituratzeko duen interesa kontuan izanda, badirudi argi dagoela klubak izango direla lehentasunez hautatu beharko diren egiturak 12 eta 18 urte bitartekoen artean kirola egitea sustatzeko. Bestalde, kirol-klubak hautatzea aukera bakarra da, gaur-gaurkoz eta 12 – 18 urte bitartekoentzat, funtsezko garrantzia duten usadiozko kirol-modalitate gehienetan jardun ahal izateko.

Labur esanda, Gazte Kirolaren Planak dituen helburuak lortzeko behar-beharrezkoa da kirol-klubek funtsezko protagonismoa izatea eta, aldi berean, Gazte Kirolaren Plana garatzea abagune ona da kirol-klubek hobetzeko eta beren eskaintza eta eskaintzaren kalitatea Gipuzkoako gazteen desioei egokitzeko aukera izan dezaten.

7.2. Ikastetxeak

Kirol-klubei buruz esandakoa kontuan izanda, komenigarria da 12 eta 18 urte arteko adin-tartean ikastetxeek bete behar duten eginkizuna Gazte Kirolaren Planaren ikuspegitik aztertzea.

Ikastetxeek eginkizun funtsezkoa eta ezin ordezkatuzkoa dute neska-mutil gipuzkoarrak kirola egiten has daitezen. Are gehiago, une honetan, klubak bermatzen ari dira 12 eta 14 urte bitartekoen artean (haur kategoria) jardun-maila altua izatea.

Dena den, ikastetxe gehienek kirolaren esparruan duten joera ikusita, ez da gomendagarria ikastetxeei protagonismo handiena ematea 12 eta 18 urte bitarteko gazteek maiztasunez eta iraunkortasunez kirola egitea sustatzeko esparru gisa. Hala ere, Gazte Kirolaren Planak klubei aukerak emateko orduan ate bat irekita utzi beharko du, klubei eskatu behar zaizkien moduko egitura eta funtzionamendua dituzten ikastetxeak barnean hartzeko.

Haur kategorian bereziki, eta kadete kategorian beste neurri batean –hau da, kirolean jardutea kirol-kluben esparrura aldatu behar den adinetan (hastapena zuzenean klubetan egiten den modalitateetan izan ezik)–, ikastetxeek funtsezko eginkizuna izan beharko dute ikasleak klubetara orientatzeko eta bideratzeko, eta klubak gazteen artean onartzea ahalbidetzeko.

7.3. Udaletako kirol-zerbitzuak 

12 eta 18 urte bitartekoen artean kirol-eskaintza koordinatzen dute, beren esparruan. 

Udaletako kirol-zerbitzuek (edo, bere kasuan, kirolaren alorreko tokiko edo eskualdeko unitateek) 12tik 18 urte arteko adin-tartean diharduten tokiko edo eskualdeko egitura guztiak (ikastetxeak, kirol-klubak eta kirol-zerbitzuak eskaintzen dituzten enpresak) koordinatzea ezinbestekoa da Gazte Kirolaren Planean zehaztutako helburuak erdiesteko. Bestalde, ez da ahaztu behar, udaletako kirol-zerbitzuak oinarrizko egiturak direla herritar guztiei kirol-eskaintzak egiteko, eta GKSek gero eta balio handiagoa ematen dietela eskaintza horiei.

Udaletako kirol-zerbitzuen lana funtsezkoa da Gazte Kirolaren Planak arrakasta izan dezan: esparru horretan sortzen diren eskaintzen bateragarritasuna eta koherentzia bermatu behar baitute. Izan ere, lortu nahi duguna kirolean eta jarduera fisikoetan maiztasunez aritzea eta, halaber, GKS batek jarduera bat baino gehiago egitea baldin bada, guztiz garrantzitsua da GKSei eta beren familiei osoko kirol-ibilbideak edo “paketeak” eskaintzea.

Osoko kirol-ibilbide edo “pakete” horiek, herrian edo eskualdean behar bezala egituratuta, ahalbidetu beharko dute, esate baterako, taldeko kirol-modalitate bat edo banakako jarduera fisiko bat aldi berean egitea; edo ikasturtean modalitate edo jarduera batzuk –“negukoak”– egiten dituztenek beste batzuk egin ahal izatea udaran; eta ibilbidea edo “kirol-paketea” bere osotasunean eskuragarria izatea GKS eta beren familientzat, antolaketaren eta ekonomiaren ikuspegitik. 

8. KIROL-MODALITATEEN ANTOLAKETA KOORDINATZEA 

Historian izandako ibilbideak, egungo errealitateak, eta etorkizuneko aukerek unibertso berezi bihurtzen dute kirol-modalitate bakoitza. Beraz, egiteko gozakaitza da, eta emaitza positibo gutxikoa, ibilbide partekatu bat finkatzen saiatzea kirol-modalitateen antolaketarik egokiena zehazteko. Modalitate bakoitzak historia bat du, errealitate bat eta bere aukerak, eta horregatik bere garaian bereiztuta aztertu eta tratatu behar dira.

Hala ere, Gazte Kirolaren Planaren helburua erdiesteko, beharrezkoa da 12 eta 18 urte bitartekoentzat dauden kirol-modalitateen eskaintza orokorra egituratzea. Horretarako, kirol-modalitateen artean oinarrizko bateragarritasuna lortu beharko da.

Oinarrizko bateragarritasun horrek ahalbidetu beharko du, alde batetik, GKSei eskaintzen zaizkien kirol-modalitate guztiak era koherentean egituratuta eskaintzea, herrian, eskualdean eta lurraldean. Beste alde batetik, formula berriak aztertu beharko dira jarduera bat baino gehiagotan jardun nahi duten GKSek arazorik gabe jarduteko, kirol-modalitate guztien jarduera-egutegia betetzeko zehaztutako data edo denboraldietan.

Bereziki kontuan hartu behar da kirol-modalitate batzuetan jarduera nagusia batez ere ikasturtearen barruan burutzeko aukera, eta beste batzuetan, aldiz, neurri handian udaran egiteko aukera; era horretan, bateragarritasuna erraztuko da, eta baita sustatu ere, GKSak modalitate batzuetan zein besteetan aritu ahal izateko.

Kirol-modalitateen artean oinarrizko bateragarritasun hori lortzeari dagokionez, lehenik eta behin sustatu beharko litzateke adostasunera iristea, oso zabalduta dauden taldeko modalitateak antolatzeko (futbola, saskibaloia eta eskubaloia), emakumezkoen nahiz gizonezkoen kategorian. Hori egin baino lehen, hala ere, ondo egongo litzateke modalitate horietako bakoitzaren egituraketa egungo gizartearen eta kirolaren errealitateari egokitzea (ikus, adibide gisa, Gipuzkoako emakumezkoen futbolaren egituraketari buruzko dokumentua, emakumezkoen futbola berriz antolatzeko eratutako batzordeek berriki idatzi eta onartu dutenak).

Geroago, edo aldi berean, nahiago bada, adostasunetara iritsi beharko litzateke (modalitate jakin batzuk berriz antolatzeko prozesu orokorren ondorioz lortzen diren berariazko adostasunez gain), gainerako kirol-modalitateak, taldekoak edo banakakoak, antolatzeko.

Prozesu horretan, bereziki garrantzitsua da nola antolatzen den 12 – 14 urte bitartekoen hasierako urtekoei (haur kategoria) zuzendutako kirol-eskaintza, bai egungo egiturarekin alderatuta aldaketak sortuko direlako, bai kadete eta gazte kategorientzat erreferentea izango delako.

9. GAZTE KIROLAREN PLANA EZARTZEKO IRIZPIDE NAGUSIAK  

Gazte Kirolaren Plana ezartzeko honako funtsezko jardun-ardatz hauek baliatuko lirateke:

9.1. Gazte Kirolaren Planaren oinarrizko ideiak Gipuzkoako kirol-sistema osoari aditzera ematzea, bereziki udalei, klub eta federazioei, eta ikastetxeei. 

Gazte Kirolaren Plana ez da kirol-jarduerak finantzatzeko plan bat, GKSei kirol-jarduera eskaintzeko eta haien artean kirol-jarduera sustatzeko estrategia bat baizik. Horregatik, Gazte Kirolaren Plana ezartzeko jardun-ardatzetako bat da eragin zuzenena duten eragileei Gazte Kirolaren Planaren irismena ulertaraztea, eta eragile horiek Planaren helburuekin bat etortzea.

Udalei adierazi beharko zaie Gazte Kirolaren Planak duen balioa, eta halaber komenigarria dela aipatutako planari atxikitzea eta esparru horretan GKSei zuzendutako eskaintza koordinatzea  (horretarako, berariazko arreta emateko prozedurak zehaztu beharko dira kirol-zerbitzurik ez duten udalerrietako GKSentzat, edo oinarrizko eskaintza udal-esparrukoa baino zabalagoa duten modalitateentzat, seguruena udaletako edo eskualdeetako kirol-arretarako unitateen bidez).  

Ikastetxeek bide bat gisa onartu behar dute Gazte Kirolaren Plana; hartara, behin ikasleak kirolean hasteko ikastetxeek duten eginkizun ordezkaezina bete dutenean, ikasleek kirola egiten jarraitzea lortu ahal izango da, eta ikasleak bideratu ahal izango dira klubetan sar daitezen (eta hori kirol-klubak izan nahi duten eta horren arabera jardun nahi duten ikastetxeen aukerari kalterik egin gabe).

Era berean, funtsezkoa da klub anitzek gizartean, bereziki gazteen artean, bete behar duten egitekoa berriz aztertzea, eta Gazte Kirolaren Plana ez hartzea mehatxutzat edo ezarpentzat; aitzitik, kontuan hartzea Plana aukera bat dela, beren jarduera egungo eta geroko “bezero” garrantzitsuenetako batzuen (GKSak) behar, motibazio eta itxaropenei erantzuteko moduan  bideratzeko.

9.2. Berariazko programak edo azpiprogramak diseinatzea eta gauzatzea. 

Gazte Kirolaren Plana ez da ikusi behar kirolaren arazo guztiei irtenbidea emango dien panazea balitz bezala, 12 eta 18 urte bitartekoen artean kirola sustatzeko ingurune gisa baizik; horretan oinarrituta, berariazko plan edo programak diseinatu eta gauzatuko dira, zatiko helburuak edo unean-unekoak erdiesteko. 

Plan edo programa horietako batzuk zuzenean sustatuko ditu Gipuzkoako Foru Aldundiak eta, esandakoaz gain, GKSen kirol-jardueraren alderdi batzuen finantzaketa ere izango dute barnean. Beste batzuk Gipuzkoako beste kirol-erakunde batzuetan sor daitezke, eta era batean edo bestean Gazte Kirolaren Planaren barruan sartu, foru finantzaketa izanda edo izan gabe. 

Laburbilduz, Gazte Kirolaren Plana ideia bat da, batez ere, Gipuzkoako kirol-sistemaren baitan gizartekotu behar dena, eta Plana ezartzeko berariazko programak egingo dira, Gipuzkoako Foru Aldundiak sustatuta edo sustatu gabe, foru finantzaketa izanda edo izan gabe, eta sinergiaz garatu behar direnak, finkatutako helburuak lortu ahal izateko. 

10. PLANA EZARTZEKO FASEAK 

10.1. Gazte Kirolaren Planaren oinarrizko ideiak Gipuzkoako kirol-sistemari aditzera ematea. 
Gazte Kirolaren Plana gauzatzeko orduan parte hartuko duten kirol-eragileek plana diseinatzeko prozesuan ere parte hartu behar dute; era horretan, hasiera-hasieratik jakitera emango zaie zein diren Planaren helburuak eta estrategiak.

Prozesu horretan, kirol-eragileak gonbidatuak izango dira honako egitura edo lantalde hauetan parte hartzera:

· Gipuzkoako Kirol Kontseilua.
· Eskola Kiroleko Lurralde Kontseilua. 
· Kirolaren udal zerbitzuak dituzten udalak.

· Oso zabalduta dauden taldeko kirol-modalitateetako federazioak (futbol, saskibaloia eta eskubaloia). 

· Bestelako taldeko kirol-modalitateetako federazioak edo klubak. 

· Banakako kirol-modalitateetako federazioak edo klubak. 

10.2. Plana adin-tarteen edo kategorien arabera ezartzea

Batetik Gazte Kirolaren Plana ezartzeak egun Lurraldean dugun kirol-antolaketan, eta baita Gipuzkoako Eskola Kiroleko Jarduera Programan sor ditzakeen aldaketak eta, bestetik, adin-tarte bakoitzak berez dituen ezaugarriak ikusita, gomendagarria da ezarpena pixkanakakoa izatea, adin-tarteak edo kategoriak oinarri hartuta. Gazte Kirolaren Plana ezartzeko prozesuak izango duen erreferentziazko egutegia hau da:

· HAUR KATEGORIA (12-14 urte) 2005/06 ikasturte edo denboraldia. 

· KADETE KATEGORIA (14-16 urte) 2006/07 ikasturte edo denboraldia 

· GAZTE KATEGORIA (16-18 urte) 2007/08 ikasturte edo denboraldia 

Nolanahi ere, haur kategoria ezartzean lortuko dugun esperientzia (2005/06 ikasturte edo denboraldia) erreferentzia izango da hasierako egutegi hori atzeratzeko edo aurreratzeko.

Gogoratu behar dugu, dena den, Gazte Kirolaren Planaren hasierako kontzeptua ez dela orokorrean ezarri behar den edo bestela ezarriko ez den plan bat izatea, Plana berariazko programa multzo baten ikuspegitik sortu baita, eta programa horiek sinergiaz garatu behar dira Planaren helburuak lortzeko; beraz, Planak ezarpena “zatika” egiteko aukera eskaintzen du, hau da, modalitate edo jarduera-programa batzuk, edo baita Lurraldeko zona batzuetan ere.

